Avgerð

Tikin av Skatta- og avgjaldskærunevndini 18.03.2009

Mál nr.: 08-03-33-61

- Meirvirðisgjaldslógin § 24 18.03.2009

- Mvg av skrásetingargjaldi

Samandráttur:

Kært varð um, at TAKS sýtti fyri afturrindan av mvg av skrásetingargjaldi av akfari, sum kærarin hevði keypt í tíðarskeiðinum 1. mai 1999 til 28. apríl 2005. Avgerðin varð staðfest. Nevndin vísti á, at tá kærarin ikki hevði gjørt sannlíkt, at tað er ómøguligt at seta krav móti bilhandlaranum um afturgjald av ov nógv goldnum mvg av skrásetingargjøldum í samband við skrásetingina av akfarinum, kundi Skatta- og avgjaldskærunevndin ikki geva kæraranum viðhald í afturgjaldskravinum móti TAKS.

Avgerð

Kært er um, at TAKS hevur sýtt fyri afturrindan av mvg av skrásetingargjaldi av akfari, sum er keypt í tíðarskeiðinum 1. mai 1999 til 28. apríl 2005.

TAKS vísir á, at tað er ikki TAKS, ið hevur uppkravt mvg’ið av skrásetingargjaldinum fyri umtalaða bil. Tað er harafturímóti bilasølan, sum hevur uppkravt mvg’ið í sambandi við sølu og skráseting av omanfyri nevnda bili.

Tey meirvirðisgjaldsskrásettu virkini (bilasølurnar) skulu avrokna tað uppkravda mvg’ið við TAKS. Víst verður í hesum sambandi sum heild til løgtingslóg nr. 136 frá 8. september 1992 um meirvirðisgjald við seinni broytingum.

Um tey meirvirðisgjaldsskrásettu virkini hinvegin hava inngoldið ov nógv meirvirðisgjald,

verður hetta afturgoldið teimum meirvirðisgjaldsskrásettu virkjunum eftir reglunum í § 24 í meirvirðisgjaldslógini.

TAKS er av teirri áskoðan, at afturgjalding av mvg bert kann koma upp á tal eftir reglu​num í § 24 í meirvirðisgjaldslógini, tað er afturgjald frá TAKS til meirvirðisgjaldsskrásett virki.

TAKS metir ikki, at ein ikki skrásettur persónur kann krevja TAKS eftir møguliga ov nógv

goldnum mvg, sum persónurin hevur goldið til meirvirðisgjaldsskrásett virki.

TAKS hevur ikki tær ítøkiligu upplýsingarnar um ta goldna mvg’ið av skráseting​ar​gjaldinum, tá tað snýr seg um sølu millum bilasølur og teirra viðskiftafólk. Tey meirvirðis​gjaldsskrásettu virkini avrokna tað samlað keyps- og sølumeirvirðisgjaldið til TAKS.

Í teimum førum, har meirvirðisgjaldsskrásettar fyritøkur (bilasølur) hava kravt ov nógv mvg frá teirra viðskiftafólkum, er hetta tí altíð ein spurningur millum bilasøluna og teirra 

viðskiftafólk. Í øðrum lagi er ein broyting av sølu-mvg’num hjá skrásettari fyritøku (bilasølu) ein spurningur millum TAKS og ta skrásettu fyritøkuna eftir reglunum í § 24 í meirvirðisgjaldslógini.

TAKS er av teirri áskoðan, at TAKS ikki skal útgjalda eitt møguliga ov nógv goldið mvg uttan um meirvirðisgjaldsskrásettu fyritøkuna, ið hevur uppkravt mvg’ið.

TAKS fer vísandi til omanfyri standandi ikki at endurrinda mvg’ið av skráset​ingar​gjaldi​num fyri omanfyri nevnda bil, vísandi til, at TAKS hevur ikki uppkravt mvg’ið fyri bilin. Tað er meirvirðisgjaldsskrásett virki, ið hevur uppkravt umtalaða mvg’ið, og tí má kærarin fáa hesi viðurskifti í rættlag við meirvirðisgjaldsskrásetta virkið (bilasøluna).

Avgerð hjá Skatta- og avgjaldskærunevndini.

Skatta-og avgjaldskærunevndin hevur framvegis ta uppfatan, at heimild var ikki at krevja mvg av skrásetingargjaldi av akførum, sum eru skrásett í tíðarskeiðinum frá 1. mai 1999 til 28. apríl 2005, men ásannar, at meirvirðisgjaldslógin ásetir ikki, at ein keypari av einum akfari kann aftursøkja ov nógv goldið mvg beinleiðis frá avgjaldsmyndugleikanum.

Rætti skuldari í førum, har keypari av akfari hevur goldið ov nógv mvg av skrásetingar​gjaldi, er sambært vanligar obligatiónsrættarligar meginreglur ivaleyst avvarðandi bil​handl​ari, sum hinvegin hevur slíkt krav ímóti avgjaldsmyndugleikanum uppgjørt eftir áset​ingunum í § 24 í meirvirðisgjaldslógini.

Eins og tað er staðfest í dómi, sum er endurgivin í TFS 2008.388, kunnu frávik frá nevndu

meginreglu tó gerast, so keyparin av akfarinum kann aftursøkja ov nógv goldið mvg bein​leiðis frá avgjaldsmyndugleikanum, um tað ikki er møguligt ella er sera trupult at seta

kravið fram ímóti bilhandlaranum, eitt nú tí hann ógjaldførur, tikin undir trotabúarviðgerð ella líknandi.

Tá kærarin ikki hevur gjørt sannlíkt, at tað er ómøguligt at seta krav móti bil​handlaranum um afturgjald av ov nógv goldnum mvg av skrásetingargjøldum í sam​band við skrásetingina av akfarinum, kann Skatta- og avgjaldskærunevndin ikki geva kæraranum viðhald í afturgjaldskravinum móti TAKS.
